Y Beibl

Thema: 


Tystiolaeth y Beibl. Cofnod o brofiad llygad-dystion

Cefndir Beiblaidd:
Efengyl Marc; 1 Ioan 1:1-3
Cymeriadau:

Arweinydd

Pyped 1

Pyped 2
Offer:


Dim
Pyped 1 yn ymddangos, a’r arweinydd yn dod ato i siarad.
Arweinydd:

Helo Alun (neu beth bynnag ydy enw Pyped 1).  Ti’n iawn?
Pyped 1:
Ydw. Dim ond i mi gael llonydd gan Rhian (Pyped 2 neu enw arall)
Arweinydd:

Pam. Beth sy?

Pyped 1: 
Mae hi wrthi am Ioan Gruffydd (neu enw person enwog arall priodol)
Arweinydd:

Wrthi am Ioan Gruffydd?  Beth wyt ti’n ei feddwl?

Pyped 1:
Aeth Carol, ffrind iddi, draw i America dros hanner tymor hefo’i theulu, a dyma nhw’n cyfarfod gyda Ioan Gruffydd ar gornel stryd! Mae Carol wedi bod yn dweud beth ddigwyddodd, ac mae Rhian yn mynd mlaen a mlaen – fel petai hi wedi cyfarfod â Ioan.  Ond dydy hi ddim.  Dim ond adnabod rhywun sydd wedi cyfarfod â Ioan mae hi!  
(Rhian/ Pyped 2 i ymddangos a dod at Pyped 1)

Pyped 2:
Iw-Hw!  Pawb yn iawn?  
Alun, dw i wedi bod yn chwilio amdanat ti.  Dw i wedi cofio rhywbeth arall ddywedodd Carol wrtho i am Ioan.

(troi at yr arweinydd)


Wyt ti wedi clywed am fy ffrind Carol yn cyfarfod hefo Ioan Gruffydd?

Arweinydd:

Mae Alun newydd ddweud wrtho i.
Pyped 2:
Alla i ddim credu’r peth.  Ffrind i mi wedi cyfarfod hefo Ioan Gruffydd. Wedi siarad hefo fo, wedi ysgwyd ei law. Hyd yn oed wedi rhoi sws ar ei foch! Meddyliwch!  Sws i Ioan Gruffydd!
Pyped 1:

Dim diolch!  Ych a fi!

Arweinydd:
Dydw i ddim yn meddwl bod rhoi sws i Ioan Gruffydd yn uchelgais gan Alun!
Pyped 1:
Nac ydy.  Byddai rhoi sws i Jennifer Aniston neu Angelina Jolie yn fater gwahanol iawn!   Mmmm!

Arweinydd:
.Bihafia dy hun, Alun.  Wyddost ti beth, Rhian? Rwyt ti wedi gwneud i mi feddwl am Marc.
Pyped 2:

Marc?
Dydw i ddim yn adnabod actor o’r enw Marc.
Arweinydd:
Dydw i ddim yn siarad am actor. Dw i’n siarad am y dyn ysgrifennodd Efengyl Marc yn y Beibl.

Pyped 1:
Beth sy gan y Beibl i’w wneud gyda gweld actor enwog yn America?

Arweinydd:
Wel, nid Rhian welodd yr actor enwog. Wedi gwrando ar ffrind sy wedi gweld actor enwog yn America mae hi.


Pyped 2:

Ia. 
Ac.......?
Arweinydd:
Dyna ddigwyddodd i Marc hefyd. Mae Marc wedi ysgrifennu hanes bywyd Iesu yn fanwl iawn, ond doedd Marc ddim yno i weld beth ddigwyddodd i Iesu a chlywed beth ddywedodd o.
Pyped 1:

Sut oedd o’n gallu ysgrifennu am beth ddigwyddodd felly?
Arweinydd:
Achos bod Marc wedi siarad hefo rhywun oedd yn adnabod Iesu yn dda, rhywun welodd a chlywed popeth dan ni’n darllen yn Efengyl Marc.  
Pyped 2:

Pwy?
Arweinydd:

Pedr.


Pyped 1:

Pedr?  Simon Pedr, y pysgotwr?

Arweinydd:
Ia.  Pedr oedd un o ffrindiau mwyaf Iesu. Ar ôl i Iesu fynd yn ôl i’r nefoedd, ac ar ôl i’r Ysbryd Glân ddod at y disgyblion i’w helpu, aeth Pedr ati i ddweud y newyddion da am Iesu wrth bobl eraill.  Daeth yn un o arweinwyr yr eglwys yn Jerwsalem.
Pyped 2:

Ond beth sy gan Marc i’w wneud hefo Pedr?

Arweinydd:
 Dyn ni’n meddwl fod yr eglwys yn Jerwsalem wedi cyfarfod yn nhŷ gwraig o’r enw Mair.  Roedd ganddi hi fab o’r enw Ioan Marc – ein Marc ni.  Byddai Ioan Marc wedi cyfarfod gyda disgyblion Iesu wrth iddyn nhw ddod i’r tŷ i addoli a gweddïo.

Pyped 1:
Beth?  Roedd Marc wedi cyfarfod hefo Thomas a Philip a Iago a Ioan?

Pyped 2:
A Batholomeus a Mathew a ......a.....a.......a’r gweddill?

Arweinydd:
Mae’n debyg.  Chafodd hanes Iesu ddim ei ysgrifennu i lawr yn syth achos roedd disgyblion Iesu yn mynd o gwmpas i ddweud yr hanes wrth bobl.  Nhw oedd y llygad dystion i’r gwyrthiau, y groes a’r atgyfodiad; nhw oedd yn cofio’r damhegion a’r hyn ddywedodd Iesu wrth bobl fel Sacheus, a Bartimeus. Ond wedyn cafodd rhai ohonyn nhw eu lladd, a dechreuodd y gweddill fynd yn hen.  Penderfynon nhw ysgrifennu’r hanes i lawr rhag ofn i’r hanes fynd ar goll.  Rydyn ni’n meddwl bod Marc wedi gwrando ar Pedr yn pregethu ac wedi ysgrifennu yr hyn glywodd i lawr.
Pyped 2:
Felly, wrth i ni ddarllen efengyl Marc yn y Beibl, rydyn ni’n clywed llais Pedr yn dweud wrthon ni beth ddigwyddodd! 
Arweinydd:

Ydyn.
Pyped 1:
Waw!  Mae hynny’n well na gwrando ar Carol yn dweud hanes Ioan Gruffydd yn tydi, Rhian?


Pyped 2:

Mmmmm.  

Arweinydd:
“Do, dyn ni wedi edrych arno a’n llygaid ein hunain, a’i gyffwrdd a’n dwylo.  Gair y Bywyd. Daeth y bywyd ei hun i’r golwg a dyn ni wedi ei weld e. Gallwn dystio iddo, a dyma dyn ni’n ei gyhoeddi i chi.... Ydyn, dyn ni’n sôn am rywbeth dyn ni wedi ei weld a’i glywed” 


Dyna chi adnod yn llythyr cyntaf Ioan.  Mae’n wir am efengyl Marc hefyd.  Marc sy wedi cofnodi atgofion a phrofiad Pedr.

Pyped 1:
Dw i’n mynd i ddarllen ychydig o Efengyl Marc a dw i’n mynd i ddychmygu bod Pedr yn siarad hefo fi am Iesu.

Pyped 2:
A fi!  Hwyl rŵan.

Arweinydd:

Hwyl i chi eich dau!
Exit y ddau

